
      Даш АЛИЕВ

15-июндиз райадминистраци-
дин заседанийрин залда райондин 
активдин нубатдин совещание 
хьана. Сифте гаф рахуналди, ам 
Ахцегь муниципалитетдин кьилин 
везифаяр вахтуналди тамамарза-
вайди тир Вадим Агъасиева ачухна 
ва кьиле тухвана. Йикъан важиблу 
месэлайрив эгечIдалди вилик ада 
республикада ва районда корона-
вирусдин азардин гьакъиндай авай 
гьаларин ва адан вилик пад кьунин 
карда кьиле тухузвай серенжемри-
кай тайиндиз лагьана. 

- Эхиримжи вахтунда азарди 
мад кьил хкажзавайди малум я: 
Дагъустанда санлай 34 агъзур 
касдихъ коронавирус галукьнава. 
Идалай вилик гьар гьафтеда, тах-
минан, 30 кас азарлу жезвайтIа, эхи-
римжи гьафтеда и рекъем 50-далай 
алатнава. Гекъигайла, Аллагьдиз 
шукур хьуй, Ахцегь районда гьа-
лар секин я, эхиримжи 5 гьафтеда 
тестикь хьанвай са азарлуни авач. 
Амма им секин хьана ацукьдай 
делил туш, вучиз лагьайтIа исятда 
къуншидаллай Рутул районда цIийи 
9, Докъузпарада ковиддин 2 дуь-
шуьш малум я. Азардин вилик пад 
кьадай рапар ягъуникай рахайтIа, 
чпиз рапар ягъун герек 13210 дакай 
анжах 1529 касди (11,4%) янава. 
Им лап тIимил я. И жигьетдай чи 
район республикада 14-чкадал ала. 
Чи вилик гьич тахьайтIа райондин 
духтурарни муаллимар 100% вак-
цинация авунин жавабдар везифа 
ква, - къейдна Вадим Агъасиева. 
Месэладин жигьетдай Роспотреб-
надзордин руководитель Арсен 
Касимов, райадминистрациядин 
крар идара ийизвайди тир Гьайдар 
Эльдаров ва маса юлдашар рахана, 

абуру жемятдиз рапар ягъуниз эвер-
на: «Гьуьрметлубур, вичикай ихти-
лат физвай азар гьакьван хаталу ва 
гьакьван фендигарди я. Интернетда 
вакцинациядиз акси рахайвайбурун 
чIалаз килигайтIа, чун са карни 
тийиз гьакIа ацукьна кIанзава. 
Ягъалмиш жемир, вахтунда рапар 
яна куьне куьн ва мукьва-кьилияр 
завалдикай хуьх!»    

Налогар кIватIунин ва чилерни 
капитальный эцигунар актуализи-
роватунин гьакъиндай гаф райадми-
нистрациядин экономикадин отдел-
дин начальник Фатима Агьмедова-
ди къачуна. Адан гафарай, районда 
налогар кIватIунай тапшуругъар 
къенин йикъалди эменнидай 74 
ва чилин налогдай 84 процентдин 
кьилиз акъуднава. Пландин тапшу-
ругъар 100% анжах Смугъулрин, 
Гутумрин, Ялахърин, Цуругърин 
ва Усуррин СП-ри тамамарнава.  

Совещанидал гьакI 19-июндиз 
районда умуми субботник (уьлкве-
дин «Сад тир Россия» политпарти-
яди «Чил чи умуми кIвал я, ша ам 
хуьн ва михьин!» лишандик кваз 
кьиле тухузвай Халкьарин арадин 
акциядин тереф хуьн яз) тешкилза-
вайдакай месэла къарагъарна. Гьар 
са идарадин коллективди, кьиле 
руководителарни аваз экъечIна, 
чпин территорияр сангигиенадин 
жигьетдай къайдадиз хкун лазим 

тирди таъкимарна.
Иллаки кьетIен фикир райондин 

руководстводи алай вахтунда дамам 
жезвай подпискадин месэладиз 
гана. 

-Райондин «ЦIийи дуьнья» 
ва республикадин «Лезги газет» 
(вичин бине Ахцегь районда эциг-
навай адан цIи 100 йисан юбилей 
я!) чна кхьин ва хуьн тавуртIа, и 
кар ни ийида? Къведай гьафтедин 
совещанидал райондин гьар са 
идарадин ва СП-дин руководителди 
чпин коллективрин подпискадин 
патахъай жаваб гуда. 

Совещанидин иштиракчийрин 
дикъет школаяр кIелунин цIийи 
йисаз гьазурунин месэладални 
желбна. «Гатун каникулрин вахтун-
да школаяр гьар йисан адетдин ре-
монтун патал пулдин такьатар ягъиз 
чун гьазур я. Анжах авуна кIанзавай 
ремонтрин кIвалахрин гьакъиндай 
чав вахтунда заявкаяр ахгакьарна 
кIанзава», -алава хъувуна Вадим 
Агъасиева. 

Эхирдай совещанидин предсе-
дателди веревирд авур месэлайрай 
СП-рин кьилеризни бязи идарайрин 
руководителриз талукь тир тапшу-
ругъар гана. 

17-июнь, 2021-йис. Газет гьафтеда садра акъатзава.         Къимет 10 манат

1928-йисалай акъатзава

12-июндиз Россиядин Йикъан 
суварин шадлухдай «Россия  - зи хайи 
Ватан!» лишандик кваз Ахцегь район-
да автопробег кьиле фена. ЦIудралди 
машинар РФ-дин пуд рангунин пай-
дахар кваз, райондин сергьятра цIар 
илитIна, сагъ-саламатдиз райцен-
трдиз хтана. Райондин руководство-
дин гуьзчивилик кваз жегьилрин 
парламендин, спортдинни туризмдин 
ва жегьилрин политикадин хилен 
гьевескарри тешкилай ам - ватанпе-
ресвилин манадин кьетIен серенжем 
– кьиле тухуз, ингье, пуд йис я. 

Июндин эвелра Дагъустанда гатун сагъламар-
дай кампания башламишнава. Школьникар 
патал вичин ракIарар школайрин патав гвай 

62 лагерди ачухнава. Абурукай 2 Ахцегь районда би-
неламиш хьанва. Гьар са аял патал йикъан вахтунда 
Минобрнаукадин региональный бюджетдай 120 ма-
нат гун къалурнава. Лагеррин къуллугъчийрин зегь-
метдиз пул лагьайтIа, муниципальный бюджетдин 
такьатрин гьисабдай гузва. 

Вилик квай йикъара «Ахцегь район» МР-дин 
кьилин везифаяр вахтуналди тамамарзавай Вадим 
Агъасиева муниципалитетдин яшайишдин са жерге 
объектрин кIвалах ахтармишна. Сифте нубатда, ам 
Ахцегьрин ООШ-диз фена. Ина 20 чка патал тайи-
нарнавай гатун лагерь кардик ква. Гьар пакам аялриз 
тIуьн гунилай башламишзава. Ахпа абур рикIел ала-
мукьдай машгъулардай программади гуьзлемишзава. 
Адак культурадинни массовый серенжемар, ачух гьа-
вадал къугъунар ва мастер-классар акатзава. Аялар 
патал нисинин тIуьн гунни къалурнава. 

Ахпа Вадим Агъасиев КьакIарин хуьруьн СОШ-
диз фена. Инани школадин къвалав 40 чкадин гатун 
лагерь ачухнава. Аялри вахт кечирмишунин програм-
маяр кьве лагердани сад хьтинбур я. Ахтармишунрин 
нетижайрай Вадим Агъасиева къейд авурвал, муници-
палитетда школайрин патав гвай гатун лагерар исте-
мишзавай дережада тешкилнава. 

КьакIарин хуьруьз финин сергьятра аваз Вадим 
Агъасиев «Орленок» тIвар алай аялрин бахчадин яд 
михьдай ва вич къайдадай акъатнавай имаратдиз ки-
лигна. Ремонтардайбурун бригадади кIвалахзава ва 
гиламад ада къайдада аваз кIвалахда.

Ахтармишун «Ахцах» стадиондал финалди бе-
гьем хьана. Къенин йикъалди иниз гьахьдай варар 
эцигунин, тренеррин кIвале, парталар хутIундай чка-
да ремонт авунин, фасад къайдадиз хкунин чарасуз-

вал ава. Вири и месэлайрай муниципалитетдин кьи-
лин везифаяр вахтуналди тамамарзавайда талукь тир 
тапшуругъар гана. Мукьвал тир вахтара ина ремонт-
дин кIвалахар башламишда. РикIел хкин, и йикъара  
футбол къугъвадай «Ахцах» командади Дагъустандин 
ЛФЛ-дин Сад лагьай лигадин 13-турда «Буглен» ФК-
дин винел 1:0 гьисабдалди гъалибвал къазанмишна. 
Къведай турда «Ахцах» ФК «МЖС Кизляр» ФК-дихъ 
галаз къугъвада.

КIВАЛАХ АХТАРМИШНА

АВТОТРАССА ДЕРБЕНТДИН 
КЪЕНЯЙ АКЪУДДА

Принять заявление главы СП «село Ялак» Ма-
гомедова И.Ш. об уходе с занимаемой должности 
по собственному желанию.

Назначить врио главы СП «село Ялак» 
И.Ш.Магомедова.

Избрать членов конкурсной комиссии в составе:
Магомедова Джамала А.-директора Ялакской 

ООШ
Урдуханова Давуда Р.-директора сельского Дома 

культуры

Саидова Саида Р.-жителя сельского поселения.
Конкурс состоится 29.06.2021г. в сельадмини-

страции  СП «село Ялак».
Опубликовать информацию об объявлении кон-

курса на замещение должности главы СП «село 
Ялак» в районной газете «Новый мир».

Председатель Собрания депутатов «село Ялак»  
     Р.АГАБЕКОВ

Секретарь  М.ХИЗРИЕВ

«ЦIИЙИ ДУЬНЬЯ», 
«ЛЕЗГИ ГАЗЕТ» ЧНА КХЬИН 

ТАВУРТIА, НИ КХЬИДА?

РЕШЕНИЕ №05 СД 5/4
заседания Собрания депутатов СП «село Ялак» от 07.06. 2021 г.

И мукьва Санкт-Петербургда 
кьиле фейи халкьарин арадин эко-
номикадин форумдал Дагъустан-
дин Кьилин везифаяр вахтуналди 
тамамарзавай Сергей Меликова 
малумарайвал, Дагъустандин гьу-
кумдарри алай йисан эхирдалди 
Дербентдин къеняй фенвай рехъ 
анай масанихъ акъудуниз талукь 
проект куьтягьаруник умуд кутаз-
ва. Проект гьазурайдалай кьулухъ 
РФ-дин Гьукуматди и месэладиз 
пул серфдай чешме жагъурун 
лазим я. Пул ахъаюнихъ галаз 

санал эцигунрин кIвалахарни 
башламишда. Анжах Дербентдин 
патавай цIийи рехъ тухун патал 
35-40 миллиард манат пул чарасуз 
я. Ина туькIуьрдай цIийи рекьин 
яргъивили  саки 32 километр теш-
килда. ЦIийи рехъ сад лагьай ка-
тегориядин истемишунрихъ галаз 
кьун лазим я. Ана автомашинри 
гьерекат авун патал кьуд полоса 
жеда. Ида цIийи рекьяй суткада 25 
далай 30 агъзурал кьван автома-
шинар ахъайдай мсумкинвал гуда. 

ЦIийиз туькIуьрзавай рехъ не-

инки са Дербентдин, гьакI Дагъ-
устандин Огни шегьердин пата-
вайни фида. «Кавказ» авторекьин 
Азербайжандин сергьятдив къве-
далди авай участок Дагъустандин 
транспортдин кьилин артерия я. 
Анаг и региондин виридалайни 
гзаф аварияр жезвай чка язни 
гьисабзава. Идалайни гъейри, 
Хасавюрт шегьердин патавайни 
цIийи авторехъ туькIуьрдайвал 
я. И чIавуз кардик квай Р-217 
«Кавказ» рехъни къайдадиз хкида.

РОССИЯ – ЗИ ХАЙИ 
ВАТАН



Агьмед МАГЬМУДОВ,
райондин хуьруьн майишатдин управленидин
набататчивилин рекьяй пешекар 

Алай вахтунда Ахцегь районда гьайванриз 
алафар гьазурунин къизгъин девир алукь-
нава. 2021-йисан 9-июндин делилралди, 

районда 120 тонн алафар гьазурнава. Им асул гьи-
сабдай хуьрерин хсуси куьмекчи майишатриз талукь 
я. Гьелбетда, и карда кьакьан бегьерлувал хьун патал 
ара атIунар авачиз дугунардай целди таъминарун 

ва миянардай шейэр ишлемишун чарасуз я. Алай 
вахтунда векъи алафар гьазурунин кIвалах давам 
жезва. Сифтегьан делилралди, гьазурзавай алафрин 
кьадар гьайванри саламатдаказ кьуьд акъудун патал 
бес хьун лазим я. 

Гъиле авай йисуз ичерин ва чуьхверрин хъсан 
бегьер кватI хъувун гуьзлемишзава. Туьквей къи-
метрай маса гудай мумкинвал авачирвиляй хуьруьн 
майишатдин суьрсет гьасилзавайбур чпин емишар 
паталай атанвай муьштерийриз лап агъуз тир къи-
метрай маса гуниз мажбур жезва. Идани чи район-
дин хуьрерин агьалийрин доходриз пис патахъай 
таъсирзава. 

Адет яз, райондин хуьрера келемдин кьакьан 
бегьерар битмишарзавай. Им гзаф зегьмет истемиш-
завай кIвалах ятIани, кIвалахдив вердиш чи инсанри 
районда ва гьакIни республикада агъзур тоннралди 
келемар битмишарзавай ва маса гузвай.  Гьайиф хьи, 
и культура битмишарунин еришар йисандавай йисуз 
агъуз аватзава. Идан себебни агъуз тир къиметар ва 
келемдихъ авай игьтияж аватун я. Нетижада келемар 
гьасилуниз ийизвай харжийри менфят хгузмач. Ви-
ликдай лагьайтIа келемар битмишаруни ва маса гуни 

хуьруьнэгьлийрин бюджетдиз 
хейлин къазанжияр гъизвай.

Мегьарамд хуьруьн рай-
онда чи майишатри богарный 
(дугуник квачир) чилерал цан-
вай зулун магьсулри (къуьл ва 
мух) 350 гектар тешкилзава. 
Къацарин гьал хъсан я. Гектар-

дай 18-20 центнер бегьер кIватI хъувун гуьзлемиш-
зава. Зулун магьсулар 20-июндилай кIватI хъувун 
фикирдиз къачунва. Алай вахтунда бегьерар кIватI 
хъийидай техника ремонт авунин, гьакIни кудай ва 
ягъламишдай шейэр маса къачунин кIвалах кьиле 
физва. 

Чиле векь тахьуникди ва тIебиатдин къулайсуз 
шартIарикди гзаф залан кьуьд кечирмишайдалай 
кьулухъ куьлуь ва ири карч алай гьайванар гатун 
яйлахриз куьчарунин кIвалах бегьем хьанва. Чи 
райондин малдарриз са гуж баладалди ва алафар 
маса къачун патал еке харжияр авуналди, ири ва 
куьлуь карчин гьайванрин некIедин нехирар хуьдай 
мумкинвал хьана. ЛагьайтIа жеда хьи, малдарри 
гьакъи сагъвилелди зегьмет чIугуна. И кардай абуруз 
баркалла ва аферин.

Малдарвилин месэлаяр идал бегьем жезвач. 
Куьчери малдарвилин Дербентдин зонада кьуьд 
кечирмишзавай малдарар патал асул месэла арен-
дадин икьрардин шартIаралди хъуьтIуьн къишлахар 
тахьун я. Идани чубанрин яшайишдин шартIариз 
пис патахъай таъсирзава, вучиз лагьайтIа и къишла-
хар патал икьрар авачиз малдарривай чеб яшамиш 
жезвай чкайрин шартIар хъсанарун, ятахар ремонт 
авун, электричество тухун ва целди таъминарун 
патал пулдин такьатар серфиз жезвач. Гьа са вах-
тунда гьасилнавай суьрсет, иллаки векъи сар маса 
гунин месэлани гьялиз хьанвач. Виликдай, советрин 
девирда, сар маса гуни хиперин суьруьяр хуьн патал 
ийизвай вири харжияр эвез хъийизвай ва гьатта къа-
занжини гъизвай (юкьван гьисабдалди 1 килограм 
сарай советрин девирдин 10 манат) Исятда сарин 
къимет чи  вахтунин 5-10 манатдиз барабар я. Гьар 
са хипелай сар тун лагьайтIа, 45-50 манатдай акъ-
ваззава. Винидихъ къейднавай месэлаяр себеб яз 
жегьилар малдарвиле кIвалахиз къвезвач. Гележегда 
чун малдарвилин кадрияр авачиз амукьун мумкин я 
(чубанар, дояркаяр, данарбанар). 

Райондин малдарри гьайванар куьчардалди абу-
рук гьар жуьре азарар акатунин вилик пад кьунин 
мураддалди пландин бинедаллаз ветеринариядин 
герек тир вири серенжемар кьиле тухвана (купкадай 
ягъун, вакцинация). Идалайни гъейри, хиперилай 
сарни туна. Гьелелиг абур маса тагана амукьнава. 
Алай йисуз райондин хуьруьн майишатдин суьрсет 
гьасилзавайбур хуьруьн майишатдин вири кIвалахар 
кьакьан дережада аваз ва саламатдаказ кьиле туху-
нин, гьакIни Дагъустан Республикадин экономика-
дин жигьетдай вилик финин Министерстводи ганвай 
тапшуругъар кьилиз акъудунин къетIивилив ацIанва.

НАВРУЗ МУРСАЛОВ 
РИКIЕЛ ХКАНА

2 чин. ЦIИЙИ ДУЬНЬЯ 17-июнь, 2021-йис, №24

«ЗИ ХАЙИ ВАТАН» ВЫСТАВКАГЬЯЛНА КIАНЗАВАЙ 
МЕСЭЛАЯР УКЬЗАВА

ХУЬРУЬН МАЙИШАТ

РФ-ДИН ГРАМОТА ГАНА
11-июндиз «Лезги газетдин» 

редакцияда ФЛНКА-дин исполком-
дин председатель Асрет Ибилкьасу-
мова лезги шаир, прозаик, ктабар 
чапзавайди тир Арбен Къардашав 
Россиядин Федерациядин алакъа 
рекъемрин рекьяй вилик тухунин 
ва массовый коммуникацийрин 
Министерстводин патай Гьуьрмет-
дин грамота вахкана. Дагъустан-
дин халкьдин шаирдиз уьлкведин 
гьуьрметдин шабагь массовый 
информациядин ва массовый ком-
муникацийрин такьатар, издател-
вилин ва полиграфиядин кIвалах 
вилик тухуна лайихлувилерай, 
милли культурадин ирс хуьнай, гзаф 

йисарин бегьерлу зегьметдай ганва. 
Ам и шабагь гуниз ФЛНКА-дин 
Президент, РФ-дин Президентдин 
къвалав гвай миллетрин арада 
алакъайрин рекьяй Советдин член 
Ариф Керимова къалурна. 

-Зун зи кIвалахдиз гьуьрмет 
авунин лишан яз ганвай шабагь 
кьабулиз гзаф шад я. Заз и шабагь 
гуник ФЛНКА-ди кутур паюнай 
ва алахъунрай адан Президент 
Ариф Керимоваз чухсагъул лугьуз 
к�������������������������������I������������������������������анзава. Къуй лезгийрин автоно-
миядихъ чи садвал мягькемарунин, 
культура вилик тухунин рекьера 
ва халкьдин абадвал патал мадни 
еке агалкьунар хьурай.  И рекье 

лезгийрин автономиядин кIвалах 
лезги халкьдин миллетдинни куль-
турадин ивирар хуьнин, чи халкь 
вилик финин мурадрихъ ва милли 
идеяйрихъ галаз сад жезва. И рекье 
бегьерлу зегьметдай квез мад се-
ферда чухсагъул,-лагьана шабагь 
вахчудайла А.Къардаша. 

Идалайни гъейри, шаирди 
«Лезги газетдин» редакциядин 
руководстводиз ва коллективдизни 
чухсагъул лагьана. Ада рик���������I��������ел хкай-
вал, вичини зегьметдин рехъ «Лезги 
газетдин» редакциядилай башла-
мишна ва ада вичин гележегдин 
яратмишунриз дериндай таъсирна. 
Шаирди къейд авурвал, «Лезги га-
зетди» лезги культура, милли игитар 
ва тIвар-ван авай инсанар хуьн ва 
машгьур авун патал кIвалахиз ингье 
виш йис я. Халкьдин шаирди вичиз 
дикъет гунай ва гуьруьш  тешкилу-
най чими келимаяр лагьана. 

РикIел хкин, Арбен Къардаш 
(Арбен Мегьединович Къардашов) 
лезгийрин тIвар-ван авай шаир, 
прозаик, драматург, таржумачи, 
РД-дин искусствойрин лайихлу 
деятель, Дагъустандин халкьдин 
шаир, Россиядин писателрин ва 
журналистрин Союзрин член, лезги 
ва урус чIаларал чапдай акъуднавай 
гзаф кьадар эсеррин автор я. Чи 
культурадик ада кутунвай пай гзаф 
ч������������������������������I�����������������������������ехиди я. И йикъара ада Дагъу-
стандин ктабрин издательствода 
кIвалахиз 35 йис тамам жезва. Алай 
вахтунда ам и карханадин кьилин 
редактор я. 

   Дашдемир ШЕРИФАЛИЕВ

Гъилевай йисан 11-июнь-
диз Россиядин Йикъан 
суварин (12-июнь) се-

ренжемрин сергьятраваз Ахцегь-
рин машгьур музейдин фойеда 
Къурукаларин школада рисова-
ниедин тарсар гузвай муаллим, 
гьевескар художник Ибадуллагь 
Сабирович Урдуханован ярат-
мишунрин кIвалахрин «Зи хайи 
Ватан» выставка ачухна. Худож-
никди сифте яз тешкилнавай 
вичин выставкадин экспозицияда 
живописдин (холст, маслодин 
рангар) 18 шикил, гьакI декора-
тивно-прикладной искусстводин 
яратмишунар: кIарасдин нехиш 
авай кьуьтIуьяр, вазаяр авай.

Сифте тамашачияр тебрику-
налди ва автордин яратмишунин 
рекьикай куьруь гаф рахуналди, 

выставка музейдин директор, РД-
дин культурадин лайихлу работ-
ник Агьмед Дагъларова ачухна.

- Ахцегьрин чил, гьакъикъат-
дани, бажарагълу ксаралди дев-
летлу я. Вичин вахтунда ДГПУ-
дин художественно-графический 
факультет акьалтIарна, 31 йисуз 
секиндиз хуьруьн школадин му-
аллимвиле кIвалахзавай Ибадул-
лагьахъ вичин бубайрилай ивидик 
кваз атанвай харратI устIарвилин 
алакьунар авайди чаз чизвай. Гьа 
са вахтунда ам хъсан художник 
тирди ва гьатта шиирар кхьи-
нални машгъул тирди чаз гила 
малум хьана. Гьакъикъатдани, 
«бажарагълу кас вири патарихъай 
бажарагълу жеда» гафар дуьзбур 
я. Чна  Ибадуллагь муаллимдиз 
вичи-вич художник яз малумардай 
жуьрэт авунай чухсагъул лугьу-
налди, чи вири районэгьлийрин 
патай адаз вичин сифте выставка 
мубаракзава ва гележегда адахъ 
яратмишунрин мадни еке агалкьу-
нар жеридак умуд ква. Выставка 
са вацра давам жеда.

- Районда художникрин де-
сте мад са касдин артух хьунал 
за рикIивай шадвалзава, - гаф 
къачуна Ахцегьрин изобрази-
тельный школадин директор, 

Карачаево-Черкессия Респу-
бликадин лайихлу художник, 
РФ-дин художникрин Союздин 
член Мегьамедзериф Гьажиева. 
– Ибадуллагьан кIвалахриз зун 
дикъетдивди килигна ва бязи 
шикилар - «Куьгьне Ахцегьар», 
«Мацарин акунар», «Шалбуз-
дагъ» заз бегенмиш хьана, вучиз 
лагьайтIа абурай художникдин 
вичин кьилдинвал, кьетIенвал, 
хсуси хатI малум жезва. КIвалах 
тийизвай кас гъалатIни жедач лу-
гьуда. Художниквал асант кеспи 
туш, гьелбетда, гъалатIар ава ва 
абурал кIвалахна кIанда. Кьи-
линди, чи художникдиз зегьмет 
къачудай ашкъи-гьевес авайди 
аквазва, зегьметди бегьерни гуда.

Художникдихъ тIварцIихъ 
тебрикдин ва ам гьевеслу ийи-

дай хуш келимаярн гваз гьакI 
Къурукаларин школадин дирек-
тор Альберт Ашниев, Ибадул-
лагь Урдухановахъ галаз санал 
кIвалахзавай муаллимар тир Се-
лимат Агьмедова, Гуьль Мугьу-
рова, райондин аялрин яратми-
шунрин КIвалин директор Тамила 
Вагабова, и цIарарин автор ва 
масабур экъечIна. 

- Шикилар кхьинал зун эхи-
римжи йисара машгъул я. Инал 
куь вилик, хъсан-пис, эхиримжи 
кьве йисуз гъиликай хкатнавай 
кIвалахар гъанва. Абуруз куьне 
хъсан къимет гуда лагьана за 
фикирнавачир, зак гьевес кутаз-
вай куьн пара кьадар сагърай! И 
выставкадин мурад-метлеб вуч 
я лагьайтIа, эвелимжи нубатда, 
зун хьтин гьевескар художникриз 
(абур районда мадни ава) майдан-
диз экъечIдай рехъ-чешне къа-
лурун. Кьвед лагьайди, школада 
рисованидин тарсар гузвай муал-
лим яз, аялар жуван чешнедалди 
художественный искусстводал 
желбун ва, пуд лагьайдини, абуруз 
жуван хуьр, элкъуьрна кьунвай 
гуьзел тIебиат – Ватан кIанарун. 

Ро с с и я д и н  ю к ъ у з , 
12-июндиз, 1-нумрадин 
АСОШ-дин спортзалда 

2005 йисуз ва гьадалайни вилик 
дидедиз хьанвай рушарин арада 
волейболдай районрин уртах 
турнир кьиле фена. Ам СССР-
дин спортдин мастер Навруз 
Ферзалиевич Мурсалов рикIел 
хуьниз талукьарнавай. Акъажун-
рин тешкилатчивиле 2-нумра-
дин ДЮСШ-ди тереф хуьналди, 
спортдин, жегьилрин политика-

дин ва туризмдин рекьяй отдел 
экъечIна. Турнир Ахцегь районда 
волейбол машгьур авунин, уь-
муьрдин сагълам къайда арадал 
гъунин ва спортсменрин арада 
дуствилин алакъаяр мягькемару-
нин мураддалди кьиле тухвана. 
Турнирдин нетижайрай 1-чка 
Ахцегь райондин командади кьу-
на. 2 ва 3-чкайриз, талукь тирвал, 
Мегьарамд-хуьруьн райондин ва 
Ахцегьрин 2 нумрадин ДЮСШ-
дин командаяр лайихлу хьана. 

ИСКУССТВО



Особенности трудовой деятельности 
иностранных граждан регулируются 
Федеральным законом от 25 июля 

2002 г. № 115-ФЗ «О правовом положении ино-
странных граждан   в Российской Федерации». 
Иностранный гражданин, приезжающий в нашу 
страну, для легализации своего труда в Россий-
ской Федерации оформляет патент на работу. Он 
дает иностранному гражданину право законно 
осуществлять трудовую деятельность в РФ. Этот 
документ позволяет иммигрантам официально 
числиться в штате компаний и организаций РФ, 
а не только работать на физических лиц.

Работодатели или заказчики работ (услуг), 
являющиеся юридическими лицами или инди-
видуальными предпринимателями либо част-
ными нотариусами, адвокатами, учредившими 
адвокатский кабинет, или иными лицами, чья 
профессиональная деятельность в соответствии 
с федеральными законами подлежит государ-
ственной регистрации и (или) лицензированию, 
имеют право привлекать к трудовой деятельности 
законно находящихся на территории Российской 
Федерации иностранных граждан, прибывших 
в РФ в порядке, не требующем получения визы, 
и достигших возраста восемнадцати лет, при 
наличии у каждого такого иностранного граж-
данина патента, выданного в соответствии с 
законодательством.

Для получения патента иностранный граж-
данин в течение тридцати календарных дней со 
дня въезда в Российскую Федерацию представля-
ет лично или через уполномоченную субъектом 
Российской Федерации организацию перечень 
необходимых документов, установленных ст. 13.3 
Федерального закона «О правовом положении 

иностранных граждан в Российской Федерации».  
Патент выдается иностранному гражданину на 
срок от одного до двенадцати месяцев. Срок дей-
ствия патента может неоднократно продлеваться 
на период от одного месяца. При этом общий 
срок действия патента с учетом продлений не 
может составлять более двенадцати месяцев со 
дня выдачи патента.

Иностранный гражданин не вправе осущест-
влять трудовую деятельность (а работодатель или 
заказчик работ (услуг) не вправе привлекать ино-
странного гражданина к трудовой деятельности) 
вне пределов субъекта Российской Федерации, на 
территории которого ему выдан патент.  

Патент иностранному гражданину не вы-
дается и не переоформляется, а выданный 
патент аннулируется территориальным органом 
федерального органа исполнительной власти в 
сфере миграции:

1) в случае осуществления трудовой деятель-
ности с привлечением труда третьих лиц;

2) при наличии обстоятельств, предусмо-
тренных подпунктами 1-10, 15 пункта 9, пункта-
ми 9.1, 9.2 и подпунктом 1 пункта 9.7, пунктом 

9.8 статьи 18 Федерального закона «О правовом 
положении иностранных граждан в Российской 
Федерации»;

3) в случае поступления в территориальный 
орган федерального органа исполнительной 
власти в сфере миграции, выдавший патент 
иностранному гражданину, заявления данного 
иностранного гражданина об аннулировании 
выданного ему патента;

4) в случае непредставления копии трудового 
договора или гражданско-правового договора на 
выполнение работ (оказание услуг);

5) в случае отсутствия сведений о работода-
теле или заказчике работ (услуг), являющихся 
юридическими лицами или индивидуальными 
предпринимателями, в едином государственном 
реестре юридических лиц или едином государ-
ственном реестре индивидуальных предпри-
нимателей.

В случае, если иностранному гражданину 
было отказано в выдаче или переоформлении 
патента, либо ранее выданный ему патент был 
аннулирован, данный иностранный гражданин 
вправе повторно подать заявление о выдаче па-
тента не ранее чем через один год со дня отказа 
в выдаче патента. 

В случае привлечения работодателем или 
заказчиком работ (услуг) иностранного граж-
данина, не имеющего действующего патента, 
им грозит административное наказание в со-
ответствии со статьей 18.15 КоАП РФ, а также 
иностранному гражданину грозит привлечение 
к административной ответственности в соот-
ветствии со статьей 18.10 КоАП РФ.

МИГРАЦИОННЫЙ  ПУНКТ 
МО МВД РОССИИ «АХТЫНСКИЙ» 

Махачкъала. Ватандин азадвал патал 
душмандин гуьлледин хура акъвазна 
хер хьанвай яру аскерар… Ингье мад 

са эшелон Махачкъаладин вокзалдив агакьзава. 
Абур са къатда къвезва. Хер хьанвай гьар са аскер 
къизгъин ягъунрин шагьид, Ватан хуьз душман-
дин хура акъвазнавай къалхан я. Жегьил дагъви 
руш М.Асварова вичин юлдаш Д.Кравцовадихъ 
галаз хер хьанвай азарлуяр кьабулиз эшелондив 
мукьва жезва. Абуру мукъаятвилелди аскерар 
госпиталдив агакьарзава. Лацу халат алайбуру 
виридалайни инсанпересвилин пеше тамамар-
зава. Эхь, пеше тамамарзава. Амма гьикI?

– Залан хер алай, бедендай иви физвай жегьи-
лар, гьеле тамам лигим тахьанвай жаван чанар 
акурла чи рикIериз хурудай экъечIна катиз кIан 
жедай, – рикIел хкизвай захъ галаз хьайи суьгь-
бетда рагьметлу М.Асваровади. – Гьа са вахтунда 
чи дурумлувални авай гьалди лигимарзавай. Чаз 
маса жуьре ихтиярни авачир эхир. Чи гьар са 
гьерекат, гьар са кам азарлуяр фад сагъар хъу-
вуна фронтдиз рекье тунихъ элкъуьрнавай. Им 
Ватандин истемишун ва чи гьар садан рикIин 
буйругъ тир. 

Эхь, рикIин буйругъ. Ватан патал вафалуви-
лив ацIанвай гьар са рикIи а йисара гьа ихьтин 
буйругъ ганвай. Ам кьиле тухвайбуруз къе не-
силри икрамзава. Дугъри я, медсестра Марияди 
са гуьллени янач. Ада немсер-фашистар кьенач. 
Амма ада душман фад тергдай къуват – аскерар 
фад сагъар хъувуна. И карда адаз вичин жегьил-
вилин гьайифни атанач. 

– Чна медсестра Тамарани галаз суткай-
ралди операцияр кьиле физвай столдихъай 
геляч�������������������������������������������I������������������������������������������завачир. Операцияр лагьайтIа, датIана кьи-
ле физвай, – суьгьбетнай яргъал йисарин делилар 
рикIел хкиз М.Асваровади. – Дуьз лагьайтIа, чна 
гьатта кIвачин кьилел ахвардай. Чун къекъвез-
къекъвез ахварал фидай. ЯтIани чи кIвалахда 
ара-атIун авачир. Хирер хьанвайбур гзаф ва гьар 
жуьрединбур тир. Чаз абурун язух къведай. Чи 
гьиссери зигьинда дерин гел тазвай. Гагь-гагь 
жуваз хабарни авачиз вилерилай накъвар фидай. 
Амма рикI чна мягькемдиз кьазвай. ТахьайтIа 
кIвалахиз хьун мумкин тушир. Са тахсирни 
квачир дяведиз чIугур жегьилар акурла гитлер-
чийриз авай дакIанвал мадни артух жедай. Жу-
ван стхаяр хьиз, рагьимлу, гьуьрметлу азарлуяр 

акурла, абуруз вуч гьуьрметдатIа жагъидачир. Чи 
виридан намус, гъейрат хуьзвай ягъунра хирер 
хьайи аскерриз, мумкин тиртIа, хурудай рикIни 
акъудна багъишиз кIан жедай…

Дуьньяда вичиз виридалайни инсапересви-
лин пеше хкягъай жегьил дагъви руш зегьметдин 
сифте камар къачудайла дяведин мусибатрин 
шагьид хьана. Медицинадин техникум куьтя-
гьайла ам Махачкъалада военный госпиталдин 
медсестравилиз ракъурна. Гьа и йисара адан 
къилихрин сабурлувал, инсан кIан хьунин, адаз 
гьуьрметунин къаст мягькем хьана. Уьмуьрлух 
вичикай лап тIимил ва масадан дердиникай 
тамам хабар кьадай ам кесерлу, гьар садан сир-
даш ва куьмекдиз къведай инсан яз уьмуьрдиз 
гьахьна. 

– Чахъ галаз госпиталда профессор, госпитал-
дин кьилин хирург Нагорныйди (ам парторг тир), 
машгьур хирург Р.Аскерханова кIвалахзавай. 
Абурузни гьич са легьзедани мажал авачир, – 
рикIел хкизвай М.Асваровади. – Чи коллективда 
лагьайтIа, еке гьуьрмет авай. КIвалах залан же-
ридавай чи арада авай гьуьрметни, гьар садан 
жавабдарвални артух жезвай. Гьелбетда, ина 
виридан мурадни сад тир. Гьар са азарлу фад 
сагъар хъувун герекзавай эхир.

Мария Асварова 1946-йисуз Коммунистрин 
партиядин жергейриз гьахьна. Вичин зегьметдин 
тарихдин сифте чинар ачухай йикъалай руьгьни, 
рикIни кIвалахдиз багъишай жегьил руша ком-
муниствилин тIвар мадни вине кьуна. 1947-йисуз 
М.Асварова Ахцегьиз хквезва. Ада ина саки 18 
йисуз райбольницадин хирургиядин отделени-
да медсестравиле кIвалахна. Адаз Москвадай 
атанвай хирург В.Д.Харахашахъ, хирургар тир 
А.Вагьабовахъ ва А.Шефиевахъ галаз кIвалахун 
кьисмет хьана. 

– Гьелбетда, а йисара четин тир, – вичин 
хиялрик кваз давамарнай М.Асваровади. – Боль-
ницадихъ материальный база авачир, работникар 
лагьайтIа, лап тIимил тир. Саки вири кIвалахар 
чал, кьвед-пуд касдал, гьалтзавай. ЯтIани чавай 
садрани жувакай фикир ийиз жедачир. Чун 
гьамиша масадан къайгъудик квай. Гьатта га-
латнава лагьай гаф чна садрани эзбернач. Мус 
эвернатIани, чун азарлудан куьмекдиз физ гьазур 
жедай.

Вичикай лап тIимил рахаз  кIани 

М.Асваровадин зегьметдин тарихди чаз виче-
лай алава гзаф крар субутарна. Ада саки 50 йисуз 
вичин пеше баркалладин гафар винел алаз кьиле 
тухвана. Ам гьа икьван йисара агьалийрин сагъ-
ламвилин къаравулда уяхдиз акъвазна. Эхирим-
жи йисара ада райбольницадин инфекционный 
отделенида медсестравиле кIвалахзавай. Азар-
луйри адаз гьамиша гьуьрметдай, ам меслятчи, 
насигьатчи яз абурун дердиник экечIдай. 

Яргъал йисара ада неинки вичин пеше чеш-
нелудаказ тамамарна, ам гьакI общественный 
крарани гьамиша активвилелди тафаватлу хьана. 
Мария Асваровади кIвалахзавай чкада са шумуд 
йисуз сифтегьан партийный организацидин 
секретарвилин везифаяр тамамарна. А йисара 
ам КПСС-дин райкомдин членвиле хкянай. 
Гьакъисагъвилин зегьметдай Мария Асваровадиз 
Ватандин дяведин 2-дережадин орден, «Германи-
ядин винел гъалибвал къачунай», «Зегьметдин 
зарбачивилин», «Зегьметдин ветеран» лагьай 
медалар ганвай. Адан тарифлу кIвалах Гьуь-
рметдин са жерге грамотайралди къейднай. А 
вахтунин райлечеобъединенидин Гьуьрметдин 
доскадал адан шикилди гьамиша мягькем чка 
кьунай. Мария Шамхаловнади вичин вири уь-
муьрда виридаз гьуьрметна ва вирида адазни 
чIехи ихтибар ва гьуьрмет авуна. 

Алай вахтунда дяведин ва зегьметдин ветеран 
Мария Асварова чи арада амачтIани, адан уьмуьр 
агалкьзавай несил патал Ватандиз гьакъисагъ-
вилелди къуллугъунин вижевай чешне я. Къуй 
чи жегьилриз гьамиша дяведин ва зегьметдин 
ветеранрин къадир хьурай ва чи уьлкведиз дя-
ведин мусибатар ва магьрумвилер мад садрани 
кьисмет таххьурай!  

НЕСИЛРИЗ АБУРУН КЪАДИР ХЬУРАЙ!
Б.М.БАШИРОВ, пенсионер,
зегьметдин ветеран
 	

Гьуьрметлу редакция! Гъи-
левай йисан 28-апрел-
дин «ЦIийи дуьньяда» ва 

20-майдин «Лезги газетда» ганвай 
«Шарвили» эпосдин суварин май-
дан дегишарин» ачух чарчин макъ-
ала за еке гьевесдивди кIелна ва ада 
заз еке таъсирна. Месэла акьалтIай 
важиблуди тирвиляй, цин стIалди 
къванцяйни тIекв акъудда лугьур-
вал, за жуван фикирни лугьузва.

Шаксуз, «Шарвили» эпосдин 
суварихъ жегьилар ватанпересар 
яз тербияламишунин жигьетдай 
еке метлеб ава ва лезги халкьдин 
садвилин, гьунарлувилин чIехи 
сувар Ахцегьа кьиле тухунал чна 
рик������������������������������I�����������������������������ивай дамахзава. Вичин вахтун-
да чи халкьдихъ Шарвили хьтин 
зурба пагьливанар хьайивиляй 
лезгийривай агъзур йисарин къе-
не гьар жуьре чапхунчийринни 
душманрин хура акъвазна хьиз, 
хайи чIал, адетар, культура хуьз 
алакьна. Гьавиляй чна и сувар, адан 
тешкилатчийризни иштиракчийриз 
садавайни тегьне ягъиз тежервал 
лайихлудаказ ва мадни гурлудаказ 
кьиле тухвана кIанда. И кар патал 
алай вахтунда манийвал ийизвай 
себеб сад я – ам кьиле тухузвай чка. 
Суварар тухуниз лайихлу чкаярни 
Ахцегьа пара ава, амма чи журна-
лист, РД-дин культурадин лайихлу 
работник Дашдемир Шерифалиева 
теклифнавай чка, гьакъикъатдани, 
вири патарихъай къулай лап куту-
гайди я. Бязибуру анал харж ала 
лугьуда. Харж алачир ужуз гьар 
са шей ерисузди жеда. Гьар са кар 
са жуьре къенин йикъай экъечIун 
патал ваъ, гележег фикирдаваз  
бинелудаказ авуна кIанда. Вичин 
вахтунда суварин майдан хкягъуна 
гъалатI хьайиди къе вирибуру анна-
мишзавай факт-делил я. ГъалатIар 
туькIуьр хъувун суваб я.

В.Эмирован парк сурар тирди, 
аник чи рагьметлу мукьва-кьилияр 
квайди Ахцегьа чин тийидай кас 
авач. Хуьруьн юкьва гьатнавай анаг 
са жуьре михьидаказ хуьн патал 
вичин вахтунда кIвалер эцигиз 
тунач, ана игитдин тIварунихъ 
галай парк авуна. Гуьгъуьнай ин-
санрин иман, намус-гъейрат, хъсан-
пис квахьардавай и паркунин са 
кьатI атIана, анал гатун театр ва 
паталай атайбуру (ахцегьвийри 
ваъ) чпиз яшайишдин кIвалер, 
туалетар эцигна. Амай чкадални 
2000-йисалай инихъ Шарвилидин 
суварин кьилин майдан хъувуна. 
Ажеб тир, анал жемят гьакI кIватI 
хьана, марифатдин рахунар авуна 
хъфизвайтIа. Сурариз кIур гунилай 
гъейри, анал тийизвай кутуг тавур 
са кIвалахни авач: манияр-кьуьлер, 
выставкаярни ярмаркаяр, ички 
хъун, къециз фин… Им чна, хъуь-
туьлдиз лагьайтIа, чи кьенвайбуруз 
гьуьрмет тавун, абурун руьгьер се-
кинсуз авун, бубайрин пак адетриз, 
мусурман диндиз кIур гун жезва. 
Ни кьабулда ихьтин крар? 

Эхь, гъалатIар, гунагьар квачир 
са касни авач. Абур туькIуьр хъувун 
важиблу я. Ни туькIуьр хъийида? 
Гьелбетда, гъиле гьукум, ихтиярар 
авай гьакимри. Ингье, заз чиз, 
къе гъалатIар туькIуьр хъийидай, 
гунагьрилай Аллагьдивай гъил 
къачун тIалабдай  вахт атанва. Зани, 
пара ахцегьвийри хьиз, кIевелай 
умудзава хьи, Ахцегь райондин 
руководстводиз ва чи игитвилин 
«Шарвили» эпосдин суварин Ре-
спубликадин оргкомитетдин пред-
седатель, лезгийрин баркаллу хва 
Имам Яралиеваз чи ван къведа ва 
абур къайгъусуз амукьдач.

М.НАРИМАНОВ, журналист

1941-йисан 22-июнь чи Ватандин тарихда виридалайни чIулав чинрикай сад я. И 
юкъуз фашиствилин Германияди чи уьлкведал хабарсуздаказ гьужумна ва Ватандин 
ЧIехи дяве башламиш хьана. Къанлу душманди илитIай дяведи советрин халкьдиз 
сан-гьисаб авачир кьван азиятар ва магьрумвилер гъана, уьлкведин 27 миллион агьа-
ли телефна, шегьерар ва хуьрер харапIайриз элкъуьрна. Гьавиляй им чи халкь патал 
рикIел хуьнин ва хажалатдин югъ я. Ватандин ЧIехи дяведин вакъиайри Ахцегьай тир 
Мария Асваровадин кьисметдизни дериндай таъсирна.

КАК ЗАКОННО ОСУЩЕСТВЛЯТЬ ТРУДОВУЮ 
ДЕЯТЕЛЬНОСТЬ ДЛЯ ИНОСТРАННЫХ ГРАЖДАН

ГЪАЛАТIАР 
ТУЬКIУЬР 

ХЪУВУНА  КIАНДА



М. НАРИМАНОВ,   журналист

Инсанди вич алай чка гуьрчегарда,-лугьузва 
халкьдин мисалда. Гьич са жизвини арту-
ханвал квачиз тестикьариз жеда хьи, вичи 41 

йисуз райондин «ЦIийи дуьнья» газетдин редакцияда 
секретарь-машинисткавиле зегьмет чIугур Рагьимат 
Гьажибубаевна Гьажиева гьа ихьтинбурукай сад я. И 
яргъал девирда вичин хиве авай везифаяр ва тапшур-
мишай гьар са кIвалах вахтунда ва кьакьан еридивди 
тамамариз хьайи ада коллективда, гьак����������������I��������������� райондани лай-
ихлу гьуьрмет ва кесерлувал къазанмишна. Наразивал 
ва туьнбуьгьдин гафар ада садрани къачунач. 

Рагьимат ваха 1966-йисалай 2007-йисан эхирдалди 
вичин уьмуьрдин жегьил йисар редакцияда кIвалахуниз 
бахшна. И кардай адаз баркалла ва аферин! Нивай 
хьайитIани газетдин четин производствода тамам 41 
йисуз, вични баркалла кьилел алаз, зегьмет чIугваз 
жедач. Разивилелди лугьуз жеда хьи, Рагьимат вахалай 
и кар лап хъсандиз алакьна. 

Райондин прессадин ветеран тир Рагьимат Гьажи-
бубаевна редакцияда кIвалахиз хьайи вири йисара лап 
вини дережадин инсанвилин къилихралди, юлдашрихъ 
галаз хуш рафтарвал авуналди, герек атай дуьшуьшра 
абурун куьмекдиз атуналди тафаватлу жезвай. Ингье 
гьавиляй коллективдини хуш рафтарвилиз жаваб яз 
Рагьимат вахаз дериндай гьуьрметзавай. И цIарарин 
авторди зегьметдин ветерандихъ галаз саки 30 йисуз 
газетдин производствода санал к����������������������I���������������������валахна. Вири и йиса-
ра ада вичикай анжах разивилин гьиссер арадал гъана. 
Вичин хиве авай везифаяр тайинарнавай вахтара ва ян 
тагана кьилиз акъудун Р.Гьажиевадин вири уьмуьрдин 
кхьин тавунвай къанун тир. 

Субботникрихъ ва общественный крарихъ галаз 
алакъалу серенжемар кьиле тухудайлани Рагьимат 
вахан инсанвилин къилихар чаз ачухдиз малум жедай. 
Вичин яшаризни килиг тавуна ам кIвалахзавайбурун 
кIвенкIве жергейра жедай ва вичин чешнедалди амай 
юлдашар кIвалахда ашкъиламишдай. 

Зегьметдин ветерандин гзаф йисарин намуслу 
кIвалах редакциядин руководстводин ва виликан 
КПСС-дин райкомдин патай са шумуд сеферда къи-
метлу пишкешар ва Гьуьрметдин грамотаяр гуналди 
къейднава. Марифатдинни материальный жигьетдай 

гьевесламишуни, гьелбетда, зегьметдин бегьерлуви-
лиз хъсан патахъай таьсирда. Амма гаф атай чкадал 
лугьун: Р.Гьажиева мадни виниз тир шабагьар гуниз 
лайихлу я. И кар адан 41 йисан намуслу зегьметди 
фадлай тестикьарнава. Гьа са вахтунда къейд авун 
лазим я хьи, Рагьимат вах садрани машгьурвилихъ ва 
кьакьан тIварарихъ галтугай кас туш. Имни, шаксуз, 
хализ зегьметчийриз хас лишан я. 

-Секретарь-машинисткавал еке къуллугъ тушир, 
- а йисар рикIел хкиз лугьузва Р.Гьажиевади, - амма 
кьисметди газетдиз гъунал, гьуьрметлу коллективда, ка-
маллу инсанрин арада 41 йисалай гзаф вахтунда кIвалах 
авунал зун кьадарсуз шад я. Сагърай газет, сагърай ам 
гьазурзавайбур, сагърай газет кIелзавайбур! И девирда 
заз вад редактордихъ галаз кIвалахун кьисмет хьана. 
Ингье абур: К.Азизханов, С.Манатилов, А.Рашидов, 
Гь.Мурсалов ва Н.Мамедов. 

-Рагьметлу Касбуба Азизхановакай захъ иллаки 
чими рикIел хкунар ама, -давамарзава Рагьимат ваха. 
–Гьик����������������������������������������������I��������������������������������������������� лагьайт�������������������������������������I������������������������������������а ада неинки масадбурувай, гьак�����I���� ви-
чивайни хъсан кIвалах истемишдай. Гьа са вахтунда 
ада инсанрин дердийрикайни хабар кьадай, абуруз 
ихтибардай. Гьавиляй къуллугъчиярни адан хатур 
къачуз чалишмиш жедай. К.Азизхановалай неинки 
коллективда дуствилин алакъаяр арадал гъиз, гьакI 
акъудзавай газетдин ерини дибдай хкажиз алакьна. 

Редакцияда к�����������������������������������I����������������������������������валахиз хьайи вири и йисара машин-
кадал материалар, шиирар элягъун патал зи патав гзаф 
инсанар, кьилди къачурт����������������������������I���������������������������а, Ашукь Абдурагьман, Дагъ-
устандин халкьдин писатель Къияс Межидов, шаир 
Хкем Жамалдин, театр патал сегьнеяр кхьизвай Омар 
Нуьгьов ва масабур къведай. Паталай атанвай инсанрин 
материалар элягъун зи везифайрик акатзавачиртIани, 
за садан хатурни ханач ва садавайни жува тамамарай 
кIвалахдай пул къачунач. Гьайиф чIугуналди къейд 
ийиз кIанзава хьи, виликдай инсанар михьи, абурун 
арайра авай алакъаяр лагьайт�������������������������I������������������������а, хъуьтуьлбур тир. Гуь-
гъуьнин йисара общество яваш-яваш пис патахъ дегиш 
жез башламишна…

Рагьимат вахан мад са лайихлувал къейд тавуна 
жедач. Хайи стха Абдулрашид газетдин редактор ва уь-
муьрдин юлдаш Заур Гьажиев бажарагълу журналист ва 
редакциядин экономикадин отделдин заведиш тиртIани 
(Аллагьдин рагьметдик кваз хьуй чеб), Рагьимат ваха 
вич акьалтIай селигъалувилелди тухудай: ада кIвалахал 
геж авур, са гьихьтин ят��������������������������������I�������������������������������ани багьнадалди татай, къе гъи-
ляй физвай кар пакадал вегьей дуьшуьш зи рикIел алач. 
Коллективда мумкин тир чуьруькрин дуьшуьшрани ам 
месэла гьуьрмет-меслятдалди гьялиз алахъдай ва и кар 
адалай хъсандиз алакьни ийидай. Гьавиляй «Рагьимат 
авай чкада сабурдай акъатун, сивяй цуькведилай агъур 
гаф акъатун мумкин туш», -лугьудай редакциядин къул-
лугъчийри. Гьелбетда, журналист яз, Заур Гьажиеван 
яратмишунрин агалкьунрикни Рагьимат вахан пай 
квайди сир тушир.

2007-йисан январдилай пенсиядиз экъечIнавай 
Р.Гьажиевади алай вахтунда лайихлудаказ ял язава. 
ЯтIани производстводин ветеранди мус дуьшуьш 
хьайит���������������������������������������������I��������������������������������������������ани, редакцияда к���������������������������I��������������������������валахар кьиле физвай гьал-
диз итиж ийизва. МасакIа хьунни мумкин туш: ада 
редакцияда кIвалахуниз вичин уьмуьрдин чIехи пай 
серфнава эхир. 

Алай йисан 18-июндиз райондин прессадин ветеран 
Рагьимат Гьажибубаевна Гьажиевадин 80 йисан юбилей 
тамам жезва. Чна адаз вичин уьмуьрда  и лишанлу вакъ-
иа рикIин сидкъидай мубаракзава. Къуй зегьметдин 
ветерандихъ мадни яргъал йисарин таъмин уьмуьр ва 
чандин мягькем сагъвал хьурай …

РАЙОНДИН ПРЕССАДИН ВЕТЕРАНРИКАЙ СУЬГЬБЕТАР МУРСАЛ АЛПАН
 УЬМУЬР – «ЦIИЙИ 

ДУЬНЬЯДИХЪ» ГАЛАЗ

ВЕСИ
И дуьньяда кьиникь гьардан

 кьисмет я,
Зун кьейила, азиз дустар,

 минет я:
Зи сур хьурай 

Шалбуздагъдин кукIушдал,
Шагьвар рахаз шиш

 лакьандив кушкушдал,
Ишедайвал лацу цифер 

сурал зи,
ЧIурун бацIи къугъвадайвал 

хурал зи,
Дарих чIавуз гъил хкIарвал 

рагарик,
РикIин зегьем секиндайвал 

муркIари,
Кьакьандилай дуьнья вилив

 хуьдайвал,
Кьезил гару Ватандин сир 

гъидайвал,
Ван къведайвал гьатта 

гьуьлуьн, къумадин,
Ни къведайвал гьар 

гурмагъдин гумадин,
Аквадайвал зи рухвайрин

 гьунарар,
Гьисабдайвал цавуз физвай

 гурарар,
Зи руьгьдини дамахдайвал 

гьейран яз
Вири дуьнья акур чIавуз 

Ватан яз.

                       ***
Зи гьайкал я Пак Кьурандин 

сураяр,
Пакагьан къан умуд, даях 

балаяр,
Гьайкал я заз чи тарихдин 

ивирар,
Лезги халкьдин агъзур

 сарин девирар.
Гьайкал я заз ягь-намусдин 

къилихар,

Гьайкал я заз чи кьегьалрин 
лайихар. 

	               ***
КIвачел къарагъ, 

Лезгистандин рухваяр,
Ватан патал женгинин

 югъ атанва.
Четин чIавуз тек чун я 

чаз архаяр,
Гьахъсузвиляй гъейри 

чара атIанва,
Ватан патал женгинин

 югъ атанва!

Эверзава чаз кьегьалрин 
руьгьери,-

Вечединни, Шаргиранни, 
Давудан,

Баркалла гъин багъри 
чилел гъилерив,

Несилрини аферинар
 лугьуда,

Шарвилиди, Ярагъиди, 
Давуда! 

	         ***
Несилрин ирс – агъур пар 

зи кIулава,
Гьекь шткуниз, физва 

яргъал рекьиз зун.
Чад кIавузар, кIашарни зи 

хурава,
Есир я зун ирс лугьудай 

къати цIун.
		  ***
Бязи уьлкве гьакI терг 

ийиз, къаних я,
Инсанриз гьич кутуг

 тавур къилих я,
Терг ийизва сурун

 лакьан къванерни,
Къакъудзава лезги 

Ватан, кIвалерни.
	 «Гьайкал» ктабдай 

И мукьва, 11-июндиз, 83 йисан 
яшдаваз лезгийрин бажарагълу 
шаир Мамеджафаров Мурсал 
Худавердиевич (Мурсал Алпан) 
кечмиш хьана. Аллагьдин рагь-
метдик кваз хьуй.

М.Х.Мамеджафаров 1938-йи-
сан 10-декабрдиз Ахцегь район-
дин Смугъулрин хуьре дидедиз 
хьана. Юкьван мектеб ва Ленин-
граддин технологический инсти-
тут куьтягьна. Вичин пешекар-
виляй гзаф йисара Хасавюртдин 
ва Махачкъаладин карханайра 
кIвалахна. Гьа са вахтунда шиирар 
ва публицистикадин материалар 
кхьинал машгъул тир ада лезги 
ва урус чIаларал акъатай аслу 
тушир «Лезгистандин хабарар» 
ва «Кьибледин гъед» газетрин 
редакторвал авуна. 1988-йисуз 
СССР-дин писателрин Союздин 
членвиле кьабулна. 

Мурсал Алпанан сифте ши-
ирар ва гьикаяяр 1970-йисалай 
башламишна «ЦIийи дуьнья», 
«Коммунист» (гилан «Лезги га-
зет») газетриз акъатиз хьана. 
Гуьгъуьнин йисара адан эсерар 
«Чирагъ» (1973) ва маса умуми 
кIватIалрик акатна. 1983-йи-
суз адан сад лагьай ктаб «Чи-
рагъ», гуьгъуьнин йисара «Ел-
кен» (1988), «Сир» (1990), «Ирс» 
(1992), «Алпаб» (1993), «Бигер» 
(2000), «Дар югъ» (2008), «Гьай-
кал» (2016) ва маса ктабар акъ-
атна. Абурун кьилин темаяр ин-
санпересвални ватанпересвал я: 
халкьдин тарихдал дамахун, мил-
ли адетриз вафалу хьун, руьгьдин 
михьивал ва девлетлувал хуьн я. 

Мурсал Алпанан бязи эсерар 
урус чIалаз элкъуьрнава. Абур 
1990-йисара «Советрин Дагъу-
стан» журналда чапна ва «Цавун 
цIаярни рухваяр» кIватIалдиз 
(2011) акъатнава. 

Россиядин писателрин Союз-
дин член, Смугъулрин хуьруьн 
агъсакъалрин Советдин предсе-
датель, райондин «ЦIийи дуьнья» 
газетдин дуст эхиримжи йисара 
хайи хуьре яшамиш жезвай ва 
редакциядин коллективдихъ га-
лаз яратмишунин сих алакъаяр 
хуьзвай.

Мамеджафаров Мурсал Худа-
вердиевич (Мурсал Алпан) рагь-
метдиз финихъ галаз алакъалу яз 
адан хизандиз ва вири багърийриз 
чна дериндай хажалат чIугунивди 
башсагълугъвал гузва.

 Ахцегь райондин руководство
«ЦIийи дуьнья» газетдин 

коллектив


